
GOUVÈNÈ HOCHUL ANONSE KONSTRIKSYON AN PRAL KÒMANSE SOU   
PWOJÈ 2.3 MILYON DOLA POU AMELYORE ENTÈSEKSYON WARRENS 

CORNERS NAN KONTE NIAGARA    
  

Nouvo aliyman an pral amelyore sekirite ak sikilasyon nan entèseksyon State 
Route 104 ak State Route 93 ke yo itilize anpil la  

  
Gouvènè Kathy Hochul te anonse jodi a ke travay sou pwojè 2.3 milyon dola a pral 
kòmanse pou ranfòse sekirite ak amelyore sikilasyon nan entèseksyon State Route 104 
(Ridge Road) ak State Route 93 (Townline Road) – ke yo souvan rele Warrens Corners 
- nan Konte Niagara. Pwojè a pral reyaliyen entèseksyon ki sitiye sou fwontyè ant vil 
Lockport ak Cambria pou elimine konsepsyon aktyèl la, epi kreye viraj ang dwat ki pi 
tradisyonèl yo ak lòt liy viraj ak yon limyè sikilasyon pou amelyore efikasite ak vizibilite 
nan entèseksyon enpòtan sa a pou vwayajè nan Lwès New York yo.  
  
"Eta New York la ap kontinye fè envestisman istorik nan enfrastrikti ki pral amelyore 
vwayaj, pwoteje anviwònman nou an ak ankouraje kwasans ekonomik pou tout 
kominote nou yo", Gouvènè Hochul te deklare. "Pwojè sa a nan Konte Niagara pral 
kreye yon entèseksyon ki pi efikas pou vwayajè yo epi fasilite deplasman moun ak 
machandiz yo nan rejyon an."  
  
Pwojè a pral reyaliyen State Route 93 pou l kwaze ak State Route 104 nan yon ang 
dwat nan lwès entèseksyon ki egziste deja a epi enstale yon nouvo limyè sikilasyon. 
Bout lès Stone Road pral reyaliyen tou nan sid pou kwaze ak State Route 93 nan yon 
ang dwat. N ap ajoute yon liy ki vire agoch sou wout lwès State Route 104 epi n ap 
ajoute yon liy viraj adwat tou prè State Route 93 pou rive Stone Road epi l ap rive jiska 
State Route 104. Anplis de sa, Old Beebe Road pral tounen yon debouche epi nou pral 
elimine ti ranp aksè wout ki sòti State Route 104 nan direksyon lès rive Stone Road.  
  
N ap ajoute pasaj pou pyeton yo nan entèseksyon an epi pral repare ak tounen mete 
twou bò wout yo ak tiyo drenaj yo. Travay yo pwograme pou fini nan fen 2024 la.  
  
Komisè Depatman Transpò (Department of Transportation, DOT) Eta a, Marie 
Therese Dominguez te deklare, "Anba lidèchip Gouvènè Hochul, Eta New York ap fè 
envestisman istorik nan enfrastrikti nou an ki pral kreye yon rezo transpò ki pi efikas ki 
pare pou leve defi 21yèm syèk la. Pwojè sa a pral transfòme entèseksyon Warrens 
Corners pou kreye yon rankont ki pi efikas nan de wout prensipal ki pral ranfòse sekirite 



epi pèmèt vwayajè yo deplase sou wout la ak mwens anbouteyaj ak mwens machin ki 
rete sou plas."  
  
Senatè Eta Robert G. Ortt te deklare, "Nou t ap tann modènizasyon entèseksyon 
Warren’s Corners sa a depi lontan. Pwojè sa a pral kontribiye anpil nan ranfòse sekirite, 
amelyore sikilasyon an, epi bay mizajou esansyèl de entèseksyon enpòtan sa a ke anpil 
rezidan nan Konte Niagara frekante chak jou."  
  
Manm Asanble Michael J. Norris te deklare, "Entèseksyon sa a te yon enkyetid 
pandan plizyè ane. Mwen kontan Gouvènè a ak DOT ap egzekite reyaliyman 
entèseksyon sa a avèk yon limyè sikilasyon pou amelyore sekirite chofè yo sou wout 
mouvmante sa a."  
  
Manm Asanble Angelo Morinello te deklare, "Mwen vle remèsye NYSDOT ak 
Gouvènè Hochul dèske yo te bay atansyon ak entèseksyon enpòtan sa a nan Konte 
Niagara. Warrens Corners se yon entèseksyon yo byen konnen epi ki se yon zòn ki gen 
anpil sikilasyon. Li obligatwa pou nou rann li san danje nan mezi posib pou rezidan ak 
vizitè yo nan bèl Konte nou an. Mwen pa ka tann pou m wè pwojè sa a fini."  
  
Nou ankouraje otomobilis yo anpil pou yo ralanti epi kondui nan yon fason responsab 
nan zòn travay yo. Kontravansyon yo double lè gen eksè vitès nan yon zòn travay. 
Kondanasyon pou de oswa plis vyolasyon eksè vitès nan yon zòn travay kapab lakòz yo 
revoke lisans chofè yon moun.  
  
Pou jwenn dènye enfòmasyon sou sikilasyon yo, rele 511, vizite www.511NY.org oswa 
telechaje aplikasyon mobil gratis 511NY la.  
  
Suiv DOT Eta New York la sou X (ansyen Twitter): @NYSDOT ak @NYSDOTBuffalo. 
Jwenn NYSDOT sou Facebook nan facebook.com/NYSDOT.  

